
NOTA DE PRENSA (21/04/09)

 O realizador Xavier Villaverde recibirá o Premio Pedigree do VI Festival de Cans

A actriz Camila Bossa e o carpinteiro Silvino González recibirán os chimpíns de prata
O VI Festival de Cans, que terá lugar do 20 ó 23 de maio en Cans, Porriño (Pontevedra) homenaxeará nesta edición ó realizador Xavier Villaverde, nun ano no que tamén se celebra o XX aniversario da estrea da súa primeira longametraxe “Continental”. Xunto a Sempre Xonxa e Urxa, que tamén foron realizadas en 1989, este filme é un dos referente do novo cinema galego. Entre outros traballos, Villaverde dirixiu os filmes Fisterra (1998) e 13 Badaladas (2002) ademais de participar na produción de Un rei na Habana (2004) e Concursante (2006).

A Asociación Cultural Arela do Porriño, que organiza o Festival de Cans, quere premiar a traxectoria dun profesional que segue apreciando a peza curta, da que foi un dos pioneiros en Galicia, adicándose a primeiros dos oitenta a realizar curtametraxes, videoclips, videocreacións e spots publicitarios. Durante o festival proxectarase unha mostra dos seus primeiros traballos que incluirá títulos como “Viúda Gómez”, “Veneno Puro”, “Pánico en las Falkland” ou “Galicia Caníbal” e entregaráselle o Premio Pedigree, que outros anos recoñeceu a Luis Tosar, Celso Bugallo, Mabel Rivera, Antón Reixa e Chete Lera. Durante a mesma xornada entregaranse os chimpíns de prata a dúas persoas que ano tras ano colaboran desinteresadamente co festival. Os premiados desta edición son a actriz Camila Bossa, que non faltou nunca o festival e que o promociona en tódolos foros nos que participa; e o carpinteiro Silvino González, que cada ano elabora de xeito artesanal as pantallas nas que se proxectan as curtametraxes e conduce un chimpín.  Os galardóns entregaranse nunha celebración que non decepcionará a aqueles que se acheguen a Cans para contaxiarse do xa famoso “agroglamour” que caracteriza ó festival. 

Un ano máis, levan o papel protagonista no Festival de Cans as curtametraxes (tanto de ficción como de animación) e os  videoclips, pezas que entran nas tres seccións a concurso e que a organización está a seleccionar estes días. Esta aposta polos novos creadores galegos estará arroupada, como xa ven sendo habitual, pola estrea doutras obras audiovisuais feitas en Galicia, longametraxes e/ou documentais. A organización do Festival de Cans está ultimando as actuacións musicais e a conformación do xurado que outros anos estivo formado por xente como Tristán Ulloa, Antón Reixa, Juanma Bajo Ulloa, Juan de Pablos, Manquiña, Enma Suárez, Jesús Ordovás, Nacho Vigalondo ou Mario Iglesias.

Entre as novidades deste ano, pódese adiantar a creación dunha sección que leva por título “Fillos de Cans”, na que directores que asisten e colaboran asiduamente co festival amosarán nun dos galpóns de Cans os seus próximos traballos. Entre eles estarán Jorge Coira, Fernando Cortizo e Quique Otero que presentarán en primicia un trailer da súa última longametraxe. Ademais, mantense unha actividade que a pesar da choiva funcionou moi ben o ano pasado: o “Roteiro de sendeirismo”, unha proposta ideal para quen queira coñecer mellor o pasado e o presente de Cans. 

Na súa sexta edición, o  Festival de Cans é xa toda unha marca de indiscutible calidade e popularidade, non só dentro do circuito de festivais de curtametraxes en Galicia senón tamén en todo o sector audiovisual galego e español.  O festival, que coincide en datas co Festival de Cannes (Francia), foi ano tras ano aumentando e diversificando as actividades paralelas á proxección de curtametraxes. Pasiño a pasiño, fronte ás 600 persoas que acudiron a Cans na súa primeira edición, cerca de 5000 foron as que decidiron achegarse a esta pequena parroquia do Porriño o ano pasado. E o que vai ó Festival de Cans unha vez, volve ó ano seguinte. Comprobado. Por algo será … 

Por se aínda non sabes de que vai o festival...

O Festival de Cans é un peculiar festival de curtametraxes que se celebra no mes de maio na parroquia de Cans (O Porriño), coincidindo en datas co Festival de Cannes. Precisamente a idea do festival xurdiu da similitude entre o nome desta aldea galega e a da cidade francesa. Naceu en 2004, polo que a de 2008 será a quinta edición. Este ano celebrarase do 21 ao 24 de maio, aínda que o conxunto de actividades desenvolvidas extenderase ao longo de todo o mes de maio.

Características:

O Festival de Cans foi evolucionando nas catro edicións transcurridas, pero segue mantendo unhas características básicas permanentes. Estas son as principais.

· O festival celébrase en Cans, unha parroquia rural do Porriño, con 450 habitantes.

· Celébrase a finais de maio, coincidindo co Festival de Cannes en Francia.

· O festival céntrase nas producións galegas actuais. A base da programación do festival son as curtametraxes, aínda que tamén se aposta pola estrea de longametraxes e documentais. Desde o ano pasado conta cunha sección dedicada aos videoclips e este ano abrirá un oco para a proxección de curtas documentais.

· As curtametraxes proxéctanse en locais dos que son propietarios veciños e veciñas da parroquia e que durante todo o ano cumpren outras funcións, como poden ser: bodega, galpón, alpendre, baixo, etcétera. 

· O festival espándese por toda a parroquia, xa que as proxeccións teñen lugar en locais espallados por distintos barrios nun radio de 1 quilómetro.

· Establécese un sistema rotatorio polo que o público con entrada pode asistir a todas as curtas, que se proxectan en varios locais de forma simultánea e durante catro pases. 

· O festival ten unha concepción ampla da cultura e un carácter eminentemente festivo, polo que se programan unha serie de actividades paralelas, especialmente actuacións musicais, festas temáticas, outras proxeccións, etcétera.  

Obxectivos:


Os principais obxectivos do Festival de Cans son:

· Crear un festival no que se potencie a curtametraxe galega, un espazo para os novos creadores no que poidan acadar unha repercusión mediática importante.

· Crear un festival cun formato innovador que sexa capaz de chegar a públicos diversos, todo isto nun medio ao que habitualmente non chegan as curtas, como é o rural.

· Establecer a partir do premio en Cans unha vía de saída para que as curtas gañadoras sexan vistas e recoñecidas en diferentes lugares e cheguen a un público máis amplo.

· Buscar vías de contacto e diálogo con outros festivais de características similares por outros lugares do mundo, festivais de cine nos que as proxeccións se realizan fora de salas, teatros e outros espazos convencionais.

· Dinamizar un espazo rural como é Cans, situándoo no centro dun evento cultural de primeira magnitude. 

· Establecer un diálogo entre o rural en transformación e a creación audiovisual.

O festival organízao a Asociación Cultural Arela, formada por xente nova do Porriño e de  Mos, baixo a coordinación do guionista Alfonso Pato. Ademais dos diferentes patrocinadores e colaboradores, é moi importante o apoio dos veciños. Eles ceden as “salas” de proxección e poñen a disposición do público os seus chimpibuses, pequenos tractores que resultan o medio de transporte público idóneo para o festival.  

Iremos ampliando a información sobre o festival e sobre a programación. Se precisas algún dato máis, podes entrar na web www.festivaldecans.com ou contactar con 

Tamara Blanco no tfno. 692164469
